
Ketua Polis Negara, Tan Sri Razarudin Husain. 

 

KUALA LUMPUR: Polis Diraja Malaysia (PDRM) hari ini mengesahkan menerima 
laporan mengenai ancaman bom palsu di 37 sekolah di sembilan negeri. 

Ketua Polis Negara, Tan Sri Razarudin Husain, berkata jumlah itu membabitkan satu 
sekolah swasta di Kedah, tiga sekolah antarabangsa (Pulau Pinang), dua sekolah 
antarabangsa (Perak), empat sekolah swasta dan 11 sekolah antarabangsa (Selangor). 

"Enam sekolah antarabangsa (Kuala Lumpur), dua sekolah swasta (Negeri Sembilan), 
dua sekolah bantuan kerajaan dan empat sekolah antarabangsa (Johor), satu sekolah 
antarabangsa masing-masing di Sabah dan Sarawak," katanya kepada BH. 

Semalam, Razarudin dilaporkan berkata, pihaknya menerima laporan mengenai 
ancaman bom palsu membabitkan 19 sekolah di enam negeri di Semenanjung. 

Sekolah itu di bawah kelolaan Kementerian Pendidikan Malaysia, antarabangsa dan 
swasta di Selangor, Kuala Lumpur, Pulau Pinang, Johor, Perak serta Negeri Sembilan. 

Siasatan polis mendapati e-mel ancaman yang diterima adalah palsu dan tiada bukti 
kewujudan risiko bom di mana-mana sekolah seperti didakwa. 



Kedua-dua alamat e-mel yang digunakan bagi menghantar ancaman itu didapati baru 
dicipta dan tidak pernah digunakan di mana-mana servis internet. 

Kandungan asal e-mel ancaman adalah dalam bahasa Inggeris yang diterjemahkan ke 
dalam bahasa Melayu menggunakan aplikasi penterjemah. 

Kandungan e-mel yang sama dikesan turut pernah dihantar ke 70 sekolah di Jamaica 
pada 12 November lalu, juga melalui penyedia perkhidmatan e-mel yang sama. 

Siasatan polis turut menjurus sama ada insiden di Malaysia mempunyai kaitan dengan 
kejadian di Jamaica. 

Kejadian itu dipercayai didalangi seorang individu bermasalah yang mungkin pernah 
mengalami penderaan ketika zaman kanak-kanak dan kurang perhatian, namun ada 
kepakaran dalam bidang perisian komputer untuk melindungi identitinya. 

 


